
Ача садне – çĕнĕрен сарнă тротуарпа.

Çĕн Матьăк ялĕнче пурăнакансем пĕвене 
пуçарулăх бюджечĕн мелĕпе юсанă.

Вăрманкасси урамĕнче те халĕ вак чул сар-
нă йĕркеллĕ çул пур.

Сăмаха республикăра 2017 çултанпа 
пурнăçа кĕрекен пуçарулăх бюджечĕн 
программинченех пуçланă пулăттăм. 
Шăпах вăл паянхи куна ял çыннишĕн 
чăннипех те халăх программи пулса 
тăчĕ. Тĕрĕссипе унăн шайĕнче паян ял 
çыннине канăç паман кирек епле ый-
тăва та тенĕ пекех татса пама май пур. 
Çитменнине ыйтăва татса парасси те-
миçе çула тăсăлмасть.

Пĕлтерĕшлĕ тепĕр самант – вырăн-
та мĕнле ĕç туса ирттересси «çÿлтен» 
хушнипе-кăтартнипе пулса пымасть, 
çынсем хăйсемшĕн мĕн кирлĕреххине, 
мĕнле ыйтăва татса парассине хăйсем 
палăртаççĕ, çак ĕçе хăйсем те тÿпе хы-
ваççĕ.

Акă иртнĕ çулсенче пирĕн территори-
ри ялсенче пушарсем тăтăшах пулка-
ларĕç. Çавна шута илсе юхăнса кайнă, 
юшкăнпа тулса ларнă, татса кайнă пĕве-
сене тасатса йĕркене кĕртессипе, пĕве 
патне пушар машинипе пымалла тăвас-
сипе çине тăрса ĕçлеме тытăнтăмăр. 
Шăпах пуçарулăх бюджечĕн мелĕпе та-
тса паратпăр ыйтăва. Кашни çулах çап-
ла майпа 2 – 3 объектра е ытларах та 
ĕçсем туса ирттерме тăрăшатпăр.

Проектсен шучĕ те, вĕсен хакĕсем 
те ÿссе пыраççĕ. Акă 2021 çулта пуçа-
рулăх бюджечĕн проекчĕсене 4 пур-
нăçа кĕртнĕччĕ. Ун чухне çапла майпа 
Вăрманкассинче тата Тури Панклире 
ача-пăча вăйă тата спорт площадкисем 
йĕркелеме, Çĕмĕрткасси ялĕнчи Лес-
ная урамра вак чул сарса çула юсама, 
Йÿçкасси ялĕнчи Центральная урамри 
пĕвене тасатса пушар машинипе шыв 
илмелле тума май килнĕччĕ.

2022 çулта кун пек ĕçсене харăсах 6 
объектра туса ирттертĕмĕр. Ку çулхи-
не пĕвесене тасатса пушар машинипе 
шыв илмелли вырăнсем 4 ялта йĕр-
келерĕмĕр: Актайра, Кив Матьăкра, 
Çĕмĕрткассинчи Лесная урамра тата 
Хурăнкассинчи Восточная урамра. 
Кунпа пĕрлех çынсем хăйсем тăрăшни-
пе, пуçаруллă пулнипе икĕ ял урамĕнче 
çул ыйтăвне татса пама пултартăмăр. 
Çапла вара вак чул сарса çулсене Па-
таккасси ялĕнчи Патаккасси урамĕн-
че тата Вăрманкассинчи Советская 
урамра йĕркене кĕртме май килчĕ.

2023 çулта та ялсенче пурăнакан-
сем пуçарулăх мелĕпе пĕвесене тасат-
са-  юсаса йĕркене кĕртессине манăçа 
кăларас темерĕç. Пĕлтĕр кун пек ĕçсе-
не тăватă объектра туса ирттертĕмĕр. 
Паянхи куна Кив Матьăкри Тарасов 
урамĕнче, Çĕн Матьăкри Южная тата 
Зеленая урамсенче, Хурăнкассинчи 
Солнечная урамра тасатса йĕркене 
кĕртнĕ пĕвесем пур ĕнтĕ. Çу кунĕсенче 
вĕсенчен пушар машинипе шыв илесси 
те проблемăллă мар. Пуçарулăх бюд-
жечĕн тепĕр проекчĕпе вара Вăрман-
касси ялĕнчи Центральная урам хуш-
шинчи 600 метр тăршшĕ çула вак чул 
сарса юсаса йĕркене кĕртме май килчĕ.

Пушартан сыхланассипех шыв илме 
пушар пирсĕсем тăвассипе те иртнĕ çул 
çине тăрсах тимлерĕмĕр. Çапла вара 

кун пек пирссене Çĕмĕрткассинче, Кив 
Матьăкра, Йÿçкассинче, Актайра, Па-
таккассинче, Анатри Панклире, Хурăн-
кассинче туса патăмăр. Кăçал пушар 
пирсĕсем Тури Панклире тата Вăрман-
кассинче тума палăртатпăр.

Сăмах май, кăçал пурнăçа кĕртме 
республика конкурсне эпир ултă про-
ект тăратнăччĕ. Вĕсем пурте конкурс 
тĕрĕслевĕ витĕр тухрĕç. Виçĕ проект-
па пĕвесене тасатса йĕркене кĕртмел-
ле пулать. Сăмах Çĕмĕрткасси ялĕнчи 
Водопроводная урамри, Çĕн Матьăкри 
Зеленая урамри, Хурăнкассинчи Вос-
точная урамри пĕвесем пирки пырать. 
Çавăн пекех Хурăнкассинчи Восточная 
урамри автомобиль çулне 400 метр, 
Тури Панклири Западная урам çулне 
500 метр юсаса йĕркене кĕртес тетпĕр. 
Анатри Панкли ялĕнче пурăнакансем 
вара ялти шыв пăрăхĕсен сетьне юса-
са çĕнетес шухăшлă пулчĕç. Проектăн 
смета хакĕ 5,8 миллион тенкĕ ытла. 
Кирлĕ суммăран 3,5 миллион тенкине 
республика уйăрать, ял çыннисен хăй-
сен тÿпи 750 пин тенкĕпе танлашать, 
1,6 миллион тенкĕне яхăн – вырăнти 
бюджетран.

Ĕçмелли шыв, çул ыйтăвĕсем ял 
çыннишĕн яланах пĕлтерĕшлисен 
шутĕнче пулнă. Ку халĕ те çаплах. Чы-
лай çĕрте шыв уçламалли башньăсем, 
шыв пăрăхĕсем кивелсе çитнĕ. Вĕсе-
не вĕçĕм юсанинчен те усси нумаях 
мар. Çавна май Чăваш Республикин 
«Модернизация и развитие сферы 
жилищно-коммунального хозяйства» 
патшалăх программин «Модернизация 
коммунальной инфраструктуры на тер-
ритории Чувашской Республики» хуш-
ма программи пирĕншĕн пĕлтерĕшлĕ 
пулса тăрать. Асăннă хушма программа 
пурнăçа кĕме тытăнсан пирĕн тăрăхра 
та улшăнусем пулса иртме пуçларĕç. 
Ку программа чи малтанах шыв сква-
жинисене, шыв башнисене çĕнетессипе 
пĕлтерĕшлĕ пулса тăрать. Унта хутшăн-
са 2023 çулта харăсах 6 ялта – Актай, 
Илпеш, Патаккасси, Хурăнкасси, Ана-
три Панкли, Тури Панкли ялĕсенче шыв 
башнисене çĕнетме пултартăмăр.

Кунсăр пуçне тата Муркаш районĕ ун 
чухне республика конкурсне хутшăнса 
грант çĕнсе илнĕччĕ. Район админи-
страцийĕ грант укçи-тенкипе Йÿçкасси 
ял тăрăхне те тивĕçтерчĕ. Çапла вара 
ку укçа-тенкĕне явăçтарса Йÿçкассинче 
тата Вăрманкассинче те шыв уçламал-
ли башньăсене çĕнетме пултартăмăр.

Ял пурнăçне хăтлăрах та меллĕрех 
тума республика шайĕнче туса хатĕр-
ленĕ программăсем татах çук мар. Акă 
Чăваш Республикин «Чăваш Республи-
кин территорийĕнче хальхи хула тăрăхĕ 
йĕркелесси» патшалăх программине 
хутшăнса пирĕн патра та 2022 çул-
та хăтлăх ĕçĕсем туса ирттерме май 
килчĕ. Унăн шайĕнче республика уйăр-
са панă 2 миллион çурăна яхăн тенкĕпе 
Йÿçкассинче ача сачĕ, больница, 27 
хваттерлĕ çурт патне пыма тротуар 
сарма, кану вырăнĕ йĕркелеме, çутă ху-

нарĕсем, тенкелсем вырнаçтарма май 
килчĕ. Халĕ кунта питĕ хăтлă та меллĕ.

Паллă ĕнтĕ, территори пайĕн ĕçĕ-
хĕлĕ вăл – пĕрлехи ĕç. Пурте пĕрле 
тăрăшмасăр нимĕн те пулмасть. Çав-
на май ыттисене хавхалантарма, ертсе 
пыма пултаракан активистсем пулни 
те паянхи куншăн пысăк пĕлтерĕшлĕ 
пулса тăрать. Кун пеккисем вара пирĕн 
тăрăхра çук мар. Çавăн пек пуçарул-
лă та хастар пулнăшăн чи малтанах 
Хурăнкасси ялĕн старостине Владимир 
Алексеева, Кив Матьăк ялĕн старости-
не Леонид Никитина, Çĕн Матьăк ялĕн 
активистне Алексей Владимирова, Па-
таккасси ялĕн активистне Лев Павлова 
тав сăмахĕ каланă пулăттăм.

Пирĕн тăрăхра усă курмасăр пушă 
выртакан çĕр участокĕсем çук. Вырăн-
ти «Ударник» ял хуçалăх производство 
кооперативĕ хамăр патри çĕрсемпе 
тухăçлă усă курса производствăна ата-
лантарса пырать, çынсене ĕçпе тивĕç-
терет çеç мар, çавăн пекех Йĕпреç, 
Улатăр, Канаш  муниципалитет окру-
гĕсенче те арендăна илнĕ çĕрсем çинче 
тырă-пулă туса илет.

Культура, спорт пурнăçĕ пирĕн 
тăрăхра çÿллĕ шайра. Территорире 3 
клуб учрежденийĕ. Йÿçкассинчи Куль-
тура çурчĕ 2022 çулта республика кон-
курсне хутшăнса «Чи лайăх Культура 
çурчĕ» ята тивĕçме пултарчĕ. Кунти 
«Сипет» халăх театрне, «Саваяр» ху-
дожество пултарулăх коллективне окру-
гра пурăнакансенчен чылайăшĕ лайăх 
пĕлет.

Тĕрлĕ енпе спорт ăмăртăвĕсем иртте-
ресси йăлара. Футбол, волейбол енĕпе 
территори пайĕн пуçлăхĕн парнисене 
çĕнсе илессишĕн спартакиадăсем çул-
лен ирттеретпĕр. Хĕрарăмсен коман-
дисем вара çулсерен мартăн 8-мĕшĕн-
че савăнăçлă стартсенче вăй виçеççĕ. 
Александр Ермолаева асăнса шашка 
турнирĕ ирттересси те йăлана кĕчĕ. 
Ытти ăмăртусем те активлă та çÿллĕ 
шайра, пысăк йышпа иртеççĕ.

Ятарлă çар операцийĕ пынă май, 
унта хутшăнакансене пулăшассинчен 
те пирĕн тăрăхра пурăнакансем айккин-
че юлмаççĕ. Çар операцийĕ пынă çĕре 
ăсатма Йÿçкассинчи Культура çуртĕнче 
гуманитари пулăшăвĕ пухмалли пункт 
та йĕркелерĕмĕр. Май килнипе хамăрăн 
салтаксене пулăшма тăрăшакан сахал 
мар.

Хамăрăн çывăх малашлăх тĕллевĕ 
пирки те асăнса хăварам. Халĕ пирĕн 
патра ирĕклĕ пушар команди йĕрке-
ленĕ. 2023 çултанпа пушар машини те 
пур. Автомашина валли хутса ăшăтакан 
гараж тупассин ыйтăвĕ тăрать. Хыççăн 
вара пушар хуралĕн ятарлă постне те 
йĕркелеме май килĕ тесе шухăшлатăп. 
Пĕр сăмахпа, пурнăç пĕр вырăнта тă-
масть, малаллах аталанать тесе паян 
çирĕплетсех калама пулать.

Кăларăма 
Владислав ШАПОШНИКОВ 

хатĕрленĕ.

Илпешри шыв башнине 2023 çулта респу-
блика программине хутшăнса çĕнетнĕ.

Çапла пĕтĕмлетсе каларĕ хамăрăн калаçу вĕçĕнче 
Муркаш муниципалитет округĕн Йÿçкасси территори 
пайĕн пуçлăхĕн тивĕçĕсене вăхăтлăх пурнăçлакан Инна 
Ефимова. 

Ял пурнăçĕ, кунта пурăнакансен кулленхи ыйтăвĕсем 
уншăн пĕлмен-туман япала мар. Вăл кунта 14 çул тăрă-
шать. 

Паллă ĕнтĕ, ял çыннисене канăç паман ыйтусем, вăл 
шутрах тĕрлĕрен проблема та яланах пулнă, малашне 
те вĕсем пулаççех. Нимĕн тума та май çук. Апла пулин 
те юлашки çулсенче çынсен пурнăçĕнче пулса иртекен 
ырă улшăнусене курмасăр та пултараймастпăр. Çын-
сене чылай çул калаçтарнă ыйтусене те чиперех тат-
са пама май килет. 

Раççей Президенчĕн Владимир Путинăн указне тĕпе 
хурса çĕршыв шайĕнче пурнăçа кĕрекен наци про-

екчĕсем, республика шайĕнчи тĕрлĕрен програм-
мăсемпе проектсем, муниципалитет программисем ку 
тĕлĕшпе пысăк тĕкĕ пулса тăраççĕ. 

Шăпах юлашки çулсенче туса ирттерме май килнĕ 
пĕлтерĕшлĕ çак ĕçсем, татса пама пултарнă ыйтусем 
пирки каласа пама ыйтрăм та ĕнтĕ территори пайĕн 
пуçлăхĕн тивĕçĕсене вăхăтлăх пурнăçлакан Инна Ефи-
мовăна:

– Калаçу пуçламăшĕнче ял тăрăхĕн пуçлăхĕнче нумай 
çул ĕçленĕ Анатолий Николаевич Кузьмин пултаруллă 
ертÿçĕ пулнине, Йÿçкасси тăрăхĕшĕн чунне парса ĕçле-
нине палăртса хăварас килет. Шел, пурнăçран вăхăт-
сăр уйрăлса кайрĕ. Ял çыннисем ăна ырăпа аса илеççĕ. 
Унăн çутă сăнарĕ пирĕн чĕрере ялан упранĕ.

Пурнăç малалла каять, халĕ пирĕн ĕçсем патне тав-
рăнар.

